
Waarom is ek gereformeerd – deel1 (Sola Scriptura)
Liturgie

Votum en Groetseën

Ps 68:1,9  (bl. 330)

Geloofsbelydenis

Wet

Ps 67:1,2 (bl. 326)
Leerstellig HK Sondag 24

Gebed

Sb. 14-3:1,3,4 

Skriflesing en prediking 

Gebed

Liefdegawe

Ps. 119:4,5 (bl. 586)
Seëngroet

Skets

Teks: 2 Tim 3:16-17
Waarom is ek ŉ gereformeerde gelowige, terwyl daar so baie strominge in die Christendom is.  Ons begin vandag met ŉ kort reeks preke oor ons identiteit – waarom is ek gereformeerd.

Een van die kenmerke van gereformeerd wees is om te glo aan die beginsel van Sola Scriptura.

Waarna verwys die Scriptura van Sola Scriptura?
Scriptura is Latyn vir “Die Skrif” of Bybel.  In 2 Tim. 3:16 word gesê dat die Skrif deur God geïnspireer is.  Die Bybel is God se Woord wat Hy deur menseskrywers vir ons laat opteken het.  Hy het deur sy Gees menseskrywers geïnspireer om sy Boodskap vir mense te laat opteken.

Waarna verwys die Sola van Sola Scriptura?

Sola is Latyn vir “alleen”.  Ons het nie nodig om iets by die Skrif te voeg om God se wil vir ons lewens te ken nie.  Die Skrif is soos ŉ padkaart wat die pad vir ons lewensreis aantoon.  2 Tim 3:16-17 sê dit leer ons die waarheid, dit bestry dwalings, dit stel verkeerdhede reg en kweek ŉ regte lewenswyse, sodat ons God reg kan dien.

Daarom dat ons as gereformeerdes glo: Sola Scriptura – alleen die Skrif is nodig om God reg te kan dien.  Alles wat ons nodig het om te glo is in die Bybel.

Preek
Broer en Suster

In my standerd 8 jaar op skool is ons vir bietjie meer as ŉ week veldskool toe.  Op ŉ stadium moes ons met rugsakke waarin ons kos en slaapgoed was, die berge instap.  Een van die seuns in ons groep het sy rugsak nie behoorlik toegemaak nie en terwyl ons geloop het, het van my maats, sonder dat hy dit agtergekom het, elke paar honderd meter ŉ klip in sy rugsak begin pak.  
Sy rugsak het stelselmatig al hoe swaarder geword, maar omdat hulle dit baie versigtig gedoen het, het die vriend dit nie geweet nie.  Naderhand was sy rugsak baie swaar en het hy gesweet.  Hy kon nie verstaan hoekom ons ons rugsakke so maklik dra en hy syne so moeilik nie, tot hy sy rugsak oopgemaak het...  ...
Die vriend het swaar gedra, omdat hy sy rugsak plus ŉ klomp onnodige bagasie (klippe) moes dra.
Hoekom het ek hierdie verhaal vertel?
Geliefdes, ek wil vandag met ŉ kort reeks preke begin wat handel oor: waarom is ons gereformeerd?  Waarom is ons gereformeerd, terwyl daar soveel ander kerke en strominge in die Christendom is?

Die kern van die antwoord is dat ons by wyse van spreke in die gereformeerde geloofsiening daarna strewe om nie onnodige bagasie (soos klippe) in ons geloofrugsakke saam te dra nie.  Ons moet weet 
· wat is nodig 
· en wat is nie nodig nie 
· en ons moet van wat onnodig is ontslae raak.
Ja, vandag is daar baie onnodige geloofsbagasie wat iemand kan saamdra, maar dit is nie iets nuuts nie.  Dit is ŉ verskynsel wat al honderde jare voorkom.  Dit was juis weens onnodige geloofsbagasie wat die Hervormers in die 16de eeu teen die Roomse Kerk geprotesteer het.  Hulle het vyf slagspreuke ontwikkel wat ons opskerp teen onnodige bagasie op vyf terreine in ons geloofslewe.  Hierdie slagspreuke is:

· Sola Scriptura

· Sola Gratia

· Sola Fide

· Solus Christus

· Soli Deo Gloria

Hierdie is die vyf slagspreuke van ŉ gereformeerde lewe.  Hierdie is hoekom ons gereformeerd is.
As tema vir ons prediking neem ons vandag een van hierdie slagspreuke: Sola Scriptura.  Ons is gereformeerd, ons is kinders van die Reformasie, want ons glo Sola Scriptura.  
Broer en Suster, moenie skrik vir die vreemde woorde Sola Scriptura nie.  Dit is Latynse woorde wat beteken: 
“Alleen die Skrif.” 

Of anders gesê: “Alleen die Bybel.”  
In ons teks, 2 Timoteus 3:16-17 word ook van die Skrif (die Bybel) gepraat.  Daar word gesê:  “Die hele Skrif is deur God geïnspireer...”
Hier wys Paulus ŉ baie belangrike karaktereienskap van die Bybel uit:  Die Bybel is deur God geïnspireer!  Dit beteken: Die Bybel is God se Woord wat Hy deur menseskrywers vir ons laat opteken het.  Hy het deur sy Gees in hulle gewerk om sy Woord op Skrif te stel – sonder dat hulle dit op daardie stadium noodwendig verstaan het.
Kom ek verduidelik dit soos volg:
Ons teks kom vanoggend uit die Skrif, uit die tweede brief van Paulus aan ŉ man met die naam Timoteus.  Hoe het dit gebeur dat ons vandag sê dat hierdie brief deel van die Woord van God is?

Dit het soos volg gebeur:  
· Paulus het op ŉ dag besluit om ŉ brief aan Timoteus te skryf.  Hy het besluit waaroor hy wil skryf – dinge wat die bestaan van die kerk raak.  Hy het toe die brief geskryf en aan Timoteus gestuur. 
· Waarskynlik het Timoteus en ander gelowiges hierdie brief gelees en baie waarde daaruit geput.  Hulle het besef dat alhoewel Paulus die brief geskryf het, die Here eintlik deur sy Gees in Paulus gewerk het en die Heilige Gees Paulus die brief laat skryf het – al het Paulus dit dalk self nie eers besef nie! 
Die karakter van hierdie brief stem ooreen met die karakter van die res van die Goddelike geskrifte.  Daarom, alhoewel Paulus geskryf het, kom hierdie brief dus eintlik van die Here af.  (In 2 Petrus 3:16 lees ons dat ook Petrus Paulus se briewe deel van die Skrif beskou.)
En, Gemeente, soos wat Paulus se geskrifte as deel van die Goddelik geïnspireerde geskrifte herken is, so het die kerk met die loop van tyd al die geskrifte wat vandag in die Bybel is as goddelik geïnspireerde geskrifte herken en aanvaar.  Die Bybel is dus deur mense geskryf, maar God het hulle deur sy Gees (sonder dat almal van hulle dit besef het) gedryf om te skryf wat hulle geskryf het... 
Die Skrif (die Bybel) kom dus van die Here self af!

Watter implikasie het dit as die Bybel van die Here af kom?

Die implikasie is groot. Die Bybel kom van die Here af, daarom:

· dit beteken dat niks belangriker as die Bybel se boodskap kan wees nie;

· geen groter uitsprake kan gelewer word as wat in die Bybel is nie;  
· niks kan die boodskap wat in die Bybel is nietig maak nie;

· niks kan die boodskap van die Bybel vervang nie! .. ...
Broers en Susters, ons leef vandag in ŉ  tyd waar daar baie aanslae teen die Bybel is.  Ons hoor amper daagliks 
· van mense wat beweer dat die Bybel slegs ŉ antieke geskrif is en vir vandag geen waarde meer het nie.  
· Ander beweer weer die Bybel is vol foute en weersprekings.  
· Nog ander sê dat geskiedenisnavorsing en die wetenskap die Bybel as foutief bewys het.
Ja, dit is so dat die Bybel baie oud is.  En ja, daar is in die Bybel plekke waar daar oënskynlike weersprekings is.  Dit is ook so dat die wetenskap van vandag ander wetenskaplike bevindinge maak oor natuurwetenskaplike sake as wat die Bybel sê.  
Ons moet egter die Bybel lees vir wat dit is: ŉ Goddelike openbaringsboek.  
Die Bybel is nie ŉ geskiedenishandboek nie.  Dit is nie ŉ wetenskapshandleiding nie.  Ons hoef ons nie te bekommer oor plekke waar byvoorbeeld die wetenskap die Bybel  bv. verkeerd bewys nie. As die Bybel leer die aarde is plat is en op vier pilare rus, is dit nie ŉ wetenskaplike bewys nie. Nee, die mense het in die tyd toe die Bybelboeke geskryf is, so geglo en die Here maak Homself bekend aan mense in taal wat hulle kan verstaan.

Die wonder van die Bybel is dat God praat. Hy maak Homself verstaanbaar aan ons.  Die Bybel is God se openbaring aan ons waarin 
· Hy Homself en sy werke bekendmaak.  
· Hy maak sy Boodskap aan die mens in die Bybel bekend.  
· Hy gee daarin sy Wil vir elke terrein van ons lewens.  
Paulus skryf oor hierdie waarde van gehoorsaamheid aan die Skrif in vers 17 van ons teks: “... sodat die man wat in diens van God staan, volkome voorberei en toegerus sal wees vir elke goeie werk!”
· Gee jy ag op die Woord van God, 
· luister jy na die boodskap van die Skrif, 
sal jy toegerus wees vir jou lewe in diens van God. Jy het nie iets meer as die Bybel nodig om toegerus te wees vir God se diens nie.

Hierdie is die betekenis van Sola Scriptura: alleen die Skrif, alleen die Bybel is nodig om toegerus te word om in diens van God te staan. Ons het nie ekstra dinge by dit wat ons in die Bybel leer nodig om God om deur God gered te word en in sy diens te staan nie.  Alleen die Bybel is genoeg.
Ja, daar is kerke waar verkondig word dat jy ekstra dinge by die boodskap van die Bybel nodig het.

· In die Rooms Katolieke Kerk is daar die pous se uitsprake en kerklike tradisies wat jy ook naas vir Bybel moet nakom.  So moet daar buiten Jesus, ook tot talle heiliges, soos Moeder Maria, gebid word – volgens uitspraak van die pous.
· Ook in al die sektes en kultusse is daar ekstra openbarings, gesigte of visioene van die Here wat in die kerk nagekom moet word 
· – so bv. moet die Spade Reën vrouens altyd blou rokke en geen grimering dra nie – weens ŉ profesie van ŉ leier.  
· In Charismatiese- en Pinkstersektes word daar vandag nog nuwe profesieë gesoek word.  
Hierdie profesieë word dan gevind deur in vreemde tale te praat, of drome te droom, of visioene te kry.  In baie van hierdie kerke word jy nie waarlik as ŉ wedergebore Christen beskou as jy nie ook in tale praat om te profeteer nie.

Al hierdie ekstra dinge by die boodskap van die Bybel is in terme van die vergelyking wat ek aan die begin van hierdie preek genoem het ŉ onnodige klip in die geloofsrugsak van kinders van die Here.  
Hierteenoor bely ons as gereformeerdes: Sola Scriptura: niks ekstra of meer is by die boodskap van die Bybel nodig nie.  Alleen die Woord van die Here (Bybel) is nodig om alles te weet wat ons moet om in diens van die Here te staan... ...  

Hoe leer die Bybel ons alles wat ons nodig het om te weet 

om in diens van die Here te staan?
In 2 Tim 3:16 word vier werkswyses van die Bybel genoem:  “Die Skrif het groot waarde om in die waarheid te onderrig, dwaling te bestry, verkeerdhede reg te stel en ’n regte lewenswyse te kweek...” 

Die eerste en die vierde werkswyses is baie dieselfde, en die tweede en derde werkswyses is baie dieselfde
Die eerste werkswyse is dat die Bybel in die in die waarheid te onderrig, en die vierde is dat dit die regte lewenswyse kweek.
Ons kan die Bybel met ŉ padkaart of ŉ GPS vergelyk.  Wanneer jy van punt A na punt B moet gaan en jy ken nie die pad nie, het jy net ŉ goeie padkaart of GPS nodig om jou die pad te wys.  As jy die padkaart of GPS aanwysings volg, sal jy by jou bestemming uitkom en sal jy nie verdwaal nie.

Die Bybel is volgens hierdie vergelyking die akkuraatste padkaart of GPS wat jy kan kry.  Dit kom immers van God af wat nie valse aanwysings sal gee nie.  Volg die ware aanwysings van die Bybel vir jou lewe, en jy sal die Here reg ken en dien. 

· Die Bybel wys ons immers op die waarheid van God se skeppingswonderwerk.  
Hierin sien ons God se almag, alwysheid en voorsienigheid raak.  In die Bybel leer ons die Drie-enige God, Vader, Seun en Heilige Gees as ons Skeppergod ken
· Die Bybel wys op die waarheid van die ontrouheid van die mens en die sondeval.  
Hierin sien ons ons eie sondes en oortredings raak. 
· Die Bybel wys op die waarheid van God se regverdige oordeel oor die sonde.  
Hierin sien ons die waarheid dat ons in onsself verlore is en deur God gestraf moet word.
· Die Bybel wys ons op die waarheid van God se ondeurgrondelike liefde om gelowiges weer met Hom te versoen deur sy eie Seun te stuur om aan die kruis hul straf te dra.  
Hierin sien ons God se liefde in Jesus Christus raak wat ons wat verlore is weer terugkoop sodat ons aan Hom kan behoort.
· Die Bybel wys ons immers op die waarheid van God se Heilige Gees wat binne gelowiges werk, hulle met die lig verlig om sy Woord te kan verstaan, en hulle die liefde van God te laat omhels. 
Hierin leer ons om gehoorsaam te wees aan die Here te wees en Hom reg te dien.
In kort:  Die padaanwysings waarin die Skrif onderrig, gee is die leerstellings van die Christelike geloof.  Ons moet net op hierdie leerstellings van die Bybel ag gee, dan leef ons in die volkome waarheid van God....  Ons het niks buite die Bybel nodig nie!...
Die tweede werkswyse van die Bybel is dat dit ons daartoe in staat stel om dwalings te bestry en die derde werkswyse is dat dit verkeerdhede regstel
Wanneer iemand verdwaal is, kan so ŉ persoon op ŉ padkaart kyk waar hy is.  So kan die verdwaalde persoon sekerheid kry of hy op die regte of verkeerde pad is, en indien hy op die verkeerde pad is, weer op die regte pad kom!
· Deur die Bybel te ken kan foute en sonde en verkeerdhede
· in die leer en lewe van die kerk, 

· van die mense in die kerk, 

· en ook van die mense buite die kerk, 

· ja, foute in die leer en die lewe van die totale gemeenskap 

uitgewys en weerlê word. Valse leermeesters kan ontbloot word.  

Nadat die foute en dwalings en verkeerdhede uitgewys is, kan dit reggestel word deur die padaanwysings van die Bybel te volg.

Ja, ons het niks meer as die boodskap van die Bybel nodig om dwalings te kan bestry nie.  Ons het nie spesiale nuwe openbarings van die Here nodig nie.  Al wat ons nodig het, is die Bybel.  

Aansporing

Geliefdes, al wat ons nodig het is die Bybel, maar dan moet ons weet wat in die Bybel staan.  Dit help nie om ŉ padkaart of GPS te hê maar jy gebruik hom nie.  Jy moet jou Bybel gebruik.
Ek dink een rede hoekom mense so maklik ekstra profesieë en openbarings van die Here soek, is omdat hulle te lui is om God se Woord te bestudeer.

Om die Bybel te leer ken is harde werk.  

· Jy moet gereeld Bybel lees.  

· Jy moet navors wat in die Bybel staan

· Jy moet oordink wat jy lees.

Doen jy hierdie drie dinge gereeld – lees, navors, oordink?

Die Here het genadiglik sy kerk aan ons gegee om ons by te staan in die leer-ken van die Bybel.  Daarvoor is daar prediking waar die Bybelse boodskap verkondig moet word. Daarvoor is daar Bybelstudies waar gesamentlike verdieping in die Bybelse Boodskap plaasvind. 

Geliefde, sorg dat jy God se Woord ken.  Deur die Bybel te ken, sal jy volkome toegerus wees om in diens van God te staan.  Jy het niks meer nodig nie.  
Sola Scriptura!  Hierdie is waarom ons gereformeerd is.
AMEN

